
Дәріс 4. Сыртқы экономикалық байланыстар және олардың ғаламданудағы ролі

Негізгі ұғымдар мен түсініктер:
1. Сыртқы экономикалық байланыстар;
2. Халықаралық сауда;
3. Халықаралық қаржы-несие қатынастары;
4. Мемлекетаралық өндіріс кооперациясы; 
5. Халықаралық қызмет көрсету.  

Қазіргі заманғы дүниежүзілік шаруашылықтың даму сипаты мен тенденциялары ұлттық және аймақтық экономикалық құрылымдардың өзара тығыз байланыста болуына алып келеді. Қазіргі дүниеде кез келген елдің экономикалық дамуын оның сыртқы экономикалық байланыстарынан тыс алып қарау мүмкін емес. Сыртқы экономикалық байланыстар деп елдер мен аймақтардың өзара шаруашылық байланыстарының жүйесін атайды. 
Сыртқы экономикалық байланыстардың негізгі түрлеріне халықаралық сауда, халықаралық қаржы-несие қатынастары, мемлекетаралық өндіріс кооперациясы, халықаралық қызмет көрсету, ғылыми-техникалық байланыстар және халықаралық туризм жатады. 
Ресейлік ғалым Н.С. Мироненконың топтастыруы бойынша, сыртқы экономикалық байланыстардың бірінші тобын нақты экономикалық көрсеткіштерімен айқындалатын сыртқы сауда мен қаржы экспорты құрайды. Сыртқы экономикалық байланыстардың екінші бір тобын ғалым «тауар тәрізді сатыла алатын және қаржы ретінде пайдаланыла алатын» байланыстар деп атаған. Олардың қатарына технологияларды беру, валюта-қаржы қатынастары, жұмыс күшінің миграциясы жатады. Ақпараттық технологиялардың дамуы нәтижесінде қазіргі заманғы валюта-қаржы қатынастары телекоммуникациялық жүйелердегі электрондық «тасқындар» түрінде Сыртқы экономикалық байланыстардың үшінші тобын елдердің шаруашылық деңгейде тығыз байланысқанын көрсететін өндіріс кооперациясына қатысты қатынастар құрайды. Дегенмен, бұл топтастыру халықаралық туризм, халықаралық қызмет көрсету сияқты маңызды экономикалық байланыс түрлерін қамтымаған. 
Халықаралық сауда айналымының қазіргі даму қарқыны өндірістің даму қарқынынан асып түседі. Халықаралық сауда елдер экономикасын байланыстырушы функциясы тұрғысынан алғанда сыртқы экономикалық байланыстардың көшбасшысы болып табылады. Сыртқы экономикалық байланыстардың түпнегізі халықаралық сауда қатынастарынан бастау алады. Елдер, аймақтар арасындағы сауда көне замандарда пайда болғанымен, оның жүйелі түрде тұрақты дамуы өнеркәсіптің қалыптасу кезеңіне сәйкес келеді. XVI-XVII ғасырларда өнеркәсіп пен нарықтық экономиканың қалыптаса бастауы елдердің өзара саудасының жандануына себепші болды. Өнеркәсіптің дамуы шикізатты көп қажет ете бастады, керісінше, өнеркәсіп тауарларына мұқтаж елдер салыстырмалы түрде дамыған елдерден тұрақты түрде дайын өнімдер сатып алатын болды. Жалпы алғанда, халықаралық сауданың дамуы дүниежүзілік шаруашылық пен жекелеген ұлттық шаруашылықтарда материалдық игіліктерді өндірумен тығыз байланысты болады. Әлемдік сауданың тауарлық және географиялық құрылымы жыл сайын өзгеріске түсіп отырады. 
Халықаралық қаржы-несие қатынастары елдердің бір-біріне несие беруі, күрделі қаржы экспорты мен импорты арқылы сипатталады. Күрделі қаржының халықаралық қозғалысы жекелеген ұлттық экономикаларға ғана емес, әлемдік экономикаға да үлкен ықпал етеді. Оның әсерінен әлемдік экономиканың даму қарқыны артады, халықаралық еңбек бөлінісі мен халықаралық ынтымақтастық тереңдей түседі, елдер арасындағы өзара тауар айналымының көлемі артады, яғни әлемдік сауданың дамуына оң ықпал етеді. Әлемдік қаржы нарығының негізгі субъектілері қатарына жекеменшік бизнес, мемлекеттер, сондай ақ халықаралық қаржы ұйымдары жатады. Қазіргі кезде күрделі қаржы экспорты мен импортындағы басты «ойыншылар» дамыған елдер болып табылады. Олардың үлесіне әлемдік қаржы экспортының жалпы көлемінің 90%-ға жуығы, қаржы импортының 60%-дан астамы келеді. Қаржы экспортының басты мақсаты өз еліндегіге қарағанда көбірек табыс табу үшін басқа елдердің экономикасына инвестициялар салу болып табылады.
Қаржылық қызмет көрсету негізінен халықаралық  қаржы орталықтары арқылы жүзеге асырылады. Халықаралық қаржы орталықтарын қалыптастыру үшін елде жетілген қаржылық заңдардың болуы, шетелдің банктердің бөлімшелерін ашуға рұқсат беру, табыстан алынатын салықтарды алып тастау немесе жеңілдету, биржалық және банк операцияларын жұргізудің қолайлы процедураларының болуы қажет. Қазіргі дүниеде аса ірі қаржы орталықтары қатарына Нью-Йорк, Лондон, Токио, Париж, Цюрих, Сингапур, Гонконг, Бахрейн және т.б. жатады. Халықаралық қаржы орталықтарынан басқа, аймақтық қаржы орталықтары қалыптасқан. 
Қазақстанның Орталық Азиядағы ұтымды географиялық орны, экономикалық даму деңгейі және ақпараттық технологиялардың жетілуі арқасында Алматы қаласын аймақтық қаржы орталығына айналдыру  бағдарламасы жүзеге асырылуда. Осы мақсатта Қазақстан Республикасы Үкіметінің 2007 жылғы 29 қаңтардағы № 65 Қаулысымен «Алматы қаласының өңірлік қаржы орталығы» (АӨҚО) акционерлік қоғамы құрылған болатын. Оның негізгі мақсаты еліміздің ішкі нарығының да, сондай-ақ әлемдік қоғамдастықтың да барлық қатысушылары үшін тартымды қаржы орталығын құрып, жұмысын табысты жүргізу арқылы Қазақстанның әлемдік экономикаға кірігуі үшін қажетті жағдайлар жасау болып табылады. 
Халықаралық несие тікелей шетелдік инвестициялар, портфельдік инвестициялар, халықаралық қаржы және облигация займдары мен банк несиелерін қамтиды. Әлемдік несие нарығы - елдер арасындағы өзара қарыз бен несие беру және төлем жасау жөніндегі қарым-қатынастардың жүйесі. Несие (латынша credіtum - қарыз) мемлекеттік және жеке болып бөлінеді. Соңғыларының үлесі әлдеқайда көп. Мемлекеттік несие несие беруші мемлекеттің келешек мүдделеріне сәйкес, яғни сыртқы саясаттағы басты бағдарлары тұрғысында беріледі. Жеке несиелер экономикалық табыс табуды көздейді. 
Несие алу (оны беру) халықаралық экономикалық қатынастардағы қалыпты жағдай болып табылады. Елдер арасындағы негізгі экономикалық байланыстардың барлығы да осыған негізделеді. Төмен пайызбен шетелден несие алу және оны маңызды экономикалық міндеттерді шешуге пайдалану алынатын табыс көлемін ұлғайтады, бұл өз кезегінде қарызды өтеуді жеңілдетіп, төлемдерге қатысты проблемалар туғызбайды. Дегенмен елдердің барлығында дерлік өтелмеген сыртқы қарыз бар. 
Халықаралық несие берушілер ұйымының (WOC) мәліметтері бойынша, 2011 жылдың басында дүние жүзі елдерінің жалпы қарызы 41 трлн. долларға жетті, бұл 2000 жылғы көрсеткіштен екі есе көп. Мемлекеттік қарыздардың қарқынды артуы қаржы дағдарысымен байланысты болды. WOC құрастырған рейтингтегі алғашқы 10 елге дүниежүзілік қарыз көлемінің 80%-дан астамы тиесілі болды. Қазақстан Республикасының сыртқы қарызы 2011 жылдың басында 119,2 млрд долларды құрады. 
Тікелей шетелдік инвестициялар халықаралық несиенің ең белсенді бөлігі болып табылады: ол елдерді шекарааралық келісімшарттар негізінде байланыстырып, өндіріс кешендерін бірлестіруге мүмкіндік береді. Тікелей шетелдік инвестициялар  ұлттық экономикалардың дамуына серпін береді, өнім көлемі мен табысты ұлғайтады, осы арқылы экономикалық дамуға мүмкіндік береді. Қазіргі кезде тікелей шетелдік инвестициялар халықаралық кооперацияда өте үлкен маңызға ие болды, бұл жөнінен олар елдер арасындағы сауда байланыстарынан да асып түсті. 
ЮНКТАД деректері бойынша, 2010 жылы дүние жүзі бойынша тікелей шетелдік инвестициялар көлемі 1,24 трлн. долларды құрады. Дегенмен, экономистер инвестиция көлемінің ғаламдық өнеркәсіп өндірісі мен халықаралық сауда көлемінен қалып отырғандығын атап көрсетеді. 2010 жылы дамушы елдер мен өтпелі экономика елдеріне салынған тікелей шетелдік инвестициялар көлемі артқан. Керісінше, Еуропалық нарықтың тұрақсыздығына байланысты ондағы дамыған елдерге келген инвестиция көлемі (313 млрд доллар) 2009 жылмен салыстырғанда 19%-ға қысқарған. 
ТМД елдері арасында тікелей шетелдік инвестиция көлемі жөнінен Қазақстан Республикасы 2-орын алады (2010 жыл – 17,35 млрд доллар), ал оның алдында Ресей Федерациясы (2010 жыл – 41 млрд доллар) тұр. Жалпы тәуелсіздік жылдарында Қазақстан экономикасына шетелдік инвесторлар 131,9 млрд. доллар көлемінде қаржы салған. Әлемдегі қаржы экспорты мен импортындағы жетекші рольді АҚШ атқарады. Сонымен қатар, Ұлыбритания, Германия, Франция да халықаралық қаржы тасқынында маңызды орын алады. 2010 жылы Қытай экономикасына салынған тікелей шетелдік инвестициялар көлемі 105,7 млрд. долларды құрады, бұл әлем бойынша АҚШ-тан кейінгі екінші көрсеткіш болып табылады. 
Мемлекетаралық өндіріс кооперациясы. Технологиялық жағынан өте күрделі, ғылымды қажет ететін өндіріс көптеген елдердің ғылыми, қаржылық, ресурстық мүмкіндіктерін жұмылдыруды қажет етеді. Бұл мемлекетаралық өндіріс кооперациясы (МӨК) және ғылыми-техникалық алмасу нәтижесінде мүмкін болады. 
Мемлекетаралық өндіріс кооперациясы – еңбек бөлінісі мен өндірістің мамандануы негізінде өндірістік қуаттарды тиімді пайдалану, жаппай өндірісті жолға қою, еңбек өнімділігін арттыру және өндіріс шығындарын азайту мақсатында әртүрлі елдердің фирмалары арасында өндірістік байланыстарды орнату және дамыту процесі. МӨК өндіргіш күштердің даму деңгейінің жыл сайын артуына, өндірістің салалық құрылымының күрделенуіне негізделеді. Сонымен қатар, МӨК дамуына өндірістің бастапқы бірлігі болып табылатын кәсіпорындардың ҒТР жағдайында күрделі өзгерістерге түсуі де қосымша ықпал етеді. ҒТР әсерінен кәсіпорындар құрамынан жекелеген технологиялық сатылар бөлініп шығуда, ақырғы өнімнің құрамдас бөліктерін жасау да кәсіпорындар бойынша бөлініп кетеді. 
Әлемдік тәжірибе көрсеті отырғандай, еңбек пен өндіріс кооперациясы – өндірістің барлық түрлеріне, әлеуметтік-экономикалық даму деңгейі әртүрлі елдердің барлығына да тән болатын тарихи процесс. Өндіріс кооперациясында алдыңғы қатарлы идеялар, іргелі ғылымдардың жекелеген салаларының, ғылыми-зерттеу және тәжірибелік-конструкторлық жұмыстардың, өндірістік, конструкторлық, басқару және ақпараттық технологиялардың жетістіктері бірігеді және жүзеге асырылады. 
Қазіргі дүниедегі кооперация дүние жүзі елдеріндегі әлеуметтік-экономикалық және ғылыми-техникалық алға басушылыққа негіз болып табылады. Кооперация арқылы әлемдік экономиканың жаһандануы, халықаралық шаруашылық қатынастары, халықаралық өндірістік ынтымақтастық пен аймақтық экономикалық интеграция, ұлтаралық байланыстар жүзеге асырылады. Дүниежүзілік шаруашылықтың субъектілерінің осындай өзара байланысқа түсуі өнеркәсіптің құрылымдық өзгерістеріне, оның салалық және ұйымаралық кешендерінің жаңа технологиялық негізде, соның ішінде электрондық және ақпараттық  технологияларды кеңінен пайдалану негізінде дамуын жеделдетті. 
БҰҰ Еуропалық экономикалық комиссиясының анықтамасы бойынша, өндіріс кооперациясы әртүрлі елдердің кәсіпорындары арасында ұзақ жылдық мүдделер ортақтығы негізінде дамитын қарым-қатынастар ретінде сипатталады. Осы ұйымның тұжырымдамасында өндіріс кооперациясының мынадай формалары ажыратылған (1-сурет). 
Кооперациялық байланыстардың алуан түрлілігіне қарамастан, әртүрлі елдердің шаруашылық субъектілері арсындағы ғылыми-техникалық ынтымақтастық халықаралық кооперацияның бір бөлігі болып табылады. Өйткені ғылым мен техниканың дамуын қазіргі заманғы өндірістен бөліп қарастыру мүмкін емес. Қазіргі дүниеде ғылым-зерттеу, тәжірибелік-конструкторлық жұмыстар өндірістің барлық бірдей кезеңдерінде ықпал етеді. Осы жағдайды ескере отырып, ғалымдар қазіргі кезде өндірістік кооперация дегеннің орнына өндірістік-техникалық кооперация терминін енгізген.  
Халықаралық қызмет көрсету.  Халықаралық қызмет көрсету аясына көлік және құрылыс қызметі, сақтандыру қызметі, жарнама, инженерлік жобалау және т.б. енеді. 
Халықаралық көлік қызметі бірнеше елдер арқылы жүктер мен жолаушыларды тасымалдауды қамтиды. Бұл қызмет түрі халықаралық келісімдер негізінде реттеледі. Ғылым-техникалық өрлеу нәтижесінде соңғы онжылдықтарда халықаралық көлік инфрақұрылымы анағұрлым дамыған сипат алды: теңіз, әуе, автомобиль және теміржол көлігінің жаңа құралдары жетілдірілді, халықаралық құбыр жолдары жүйесі күрделене түсті. Осының нәтижесінде халықаралық көлік жолдары арқылы жүк пен жолаушы тасымалының құны арзандап келеді. Аймақтық экономикалық байланыстарда автомобиль және теміржол көлігінің маңызы зор.  


Cурет 1 - Мемлекетаралық өндіріс кооперациясының формалары
Жаһандану заманында елдер арасындағы орасан зор жүк тасымалын, адамдардың қозғалысын қамтамасыз ететін ғаламдық көлік қызметінің өсу қарқыны артты. Халықаралық теңіз көлігімен қазіргі кезде жылына 1,5 млрд. т мұнай, 300 млн. т мұнай өнімдері, 500 млн. т көмір тасымалданады. Теңіз көлігінде жүктерді контейнерлік тасымалдау елдердің сауда қатынастарының дамуына қолайлы ықпал етті. Теңіз көлігі арқылы тасылатын жүк мөлшері соңғы 30 жыл аралығында 2 есеге жуық өскен. Аса маңызды жүктер (өнеркәсіп өнімдері, шикізат) тасымалданатын  халықаралық теңіз жолдары Атлант мұхитының солтүстігі, Жерорта теңізі – Суэц каналы – Үнді мұхиты, Панама каналы – Тынық мұхит арқылы өтеді. Соңғы 20 жылда әлемдегі халықаралық маңызы бар ең ірі 10 порттың тізімінде де өзгерістер болды (1- кесте).    

Кесте 1 -  Әлемдегі ең ірі порттар (The Economist бойынша)

	1989 жыл
	2019 жыл

	
№
	
Порттар
	Тасылған контейнер саны, млн.
	
№
	
Порттар
	Тасылған контейнер саны, млн.

	1
	Гонконг
	4,5
	1
	Шанхай (Қытай)
	43,3

	2
	Сингапур 
	4,4
	2
	Сингапур
	37,2

	3
	Роттердам (Нидерл.)
	3,9
	3
	Нинбо (Қытай)
	27,5

	4
	Гаосюнь (Тайвань)
	3,4
	4
	Шеньчжень(Қытай)
	25,8

	5
	Кобе (Жапония)
	2,5
	5
	Гуанчжоу
	23,2

	6
	Пусан (Корея Республикасы)
	2,2
	6
	Пусан (Корея Респ.)
	22,0

	7
	Лос-Анджелес (АҚШ)
	2,1
	7
	Гонконг 
	21,0

	8
	Нью-Йорк (АҚШ)
	2,0
	8
	Циндао (Қытай)
	18,3

	9
	Келанг (Малайзия)
	1,8
	9
	Тяньжинь (Қытай)
	17,3

	10
	Гамбург (Германия)
	1,7
	10
	Роттердам (Нидерл.)
	14,8



Халықаралық әуе көлігінің дамуы ең алдымен жаһандану заманында елдер арасындағы байланыстардың қарқынды дамуы ықпал етті: елдер, құрлықтар арасында іскерлік, саяхат және т.б. мақсатта миллиондаған жолаушылар ең жылдам көлік түрі ретінде әуе көлігін таңдайтын болды. 2020 жылдың қорытындысы бойынша, әлемдегі ең 5 ірі әуежайлар мыналар болды: 
1. Хартсфилд (Атланта, АҚШ) – 103,9 млн жолаушы;
2. Халықаралық астаналық әуежай (Пекин, Қытай) – 95,8 млн жолаушы;
3. Дубай халықаралық әуежайы (Дубай, БАӘ) – 88,24 млн жолаушы;
4. Ханэда (Токио, Жапония) – 85,4 млн жолаушы;
5. Лос-Анджелес халықаралық әуежайы (Лос-Анджелес) – 84,5 млн жолаушы;
Ғылыми-техникалық ілгерілеу жылдам ұшақ техникасының жетілдіруге, аса ірі әуежайлар құрылысын салуға мүмкіндік берді. Мысалы, 2010 жылы Біріккен Араб Әмірліктерінің Дубай қаласында бірінші кезегі іске қосылған «Әл-Мактум» әуежайы (құрылысы 2015 жылы аяқталуы тиіс) болашақта жылына 160 млн жолаушыны қабылдап, 12-14 млн тонна жүк тасымалын қамтамасыз ете алатын болады.
Халықаралық туризм. Ұлттар лигасының Кеңесі 1937 жылы «халықаралық туризм» терминін ресми айналымға енгізген болатын. Қазіргі кезде халықаралық туризм әлемдік экономиканың аса ірі салаларының біріне айналып отыр. Әлемнің 154 елі мүше болып табылатын Дүниежүзілік туристік ұйымына Қазақстан Республикасы  1993 жылы мүше болып қабылданған болатын. 
Халықаралық туризмнің қарқынды дамуын шетелдерге баратын туристер саны, халықаралық туризмнен түсетін табыс көлемі тәрізді көрсеткіштер сипаттай алады. Өз елінен басқа елдерге туристік сапармен барғандар саны жыл сайын артып келеді. Дүниежүзілік туристік ұйымның мәліметтері бойынша, 2019 жылы олардың жалпы саны 1.5 млрд адамға жетті (1995 жылы – 528 млн адам, 2000 жылы – 675 млн адам, 2005 жылы – 795 млн адам). Дүниежүзілік туристік ұйымның мәліметтері бойынша, 2019 жылы әлем бойынша халықаралық туризмнен түсетін табыс көлемі 1,340 млрд АҚШ долларын  құраған. 
Халықаралық туризмнен түсетін табыс көлемі қазіргі кезде мұнай және мұнай өнімдері экспортынан, автомобиль және т.б. сатудан түсетін табыстан бірнеше есе көп. 
Сыртқы экономикалық байланыстар кешені. Кез келген ұлттық экономиканың әлемдік экономика мен нарықтағы орны мен әрекеттері сыртқы экономикалық байланыстар кешені арқылы жүзеге асырылады. Бұл кешеннің құрылымы мен сипаты біріншіден, сыртқы әлемдегі жағдайларға; екіншіден, ұлттық мүдделер, басымдылықтарға; үшіншіден, ұлттық экономиканың даму жағдайына байланысты анықталады. Бұл факторлардың өзара үйлесімінің бұзылуы ұлттық экономиканың әлемдік аренадан шеттетіліп қалуына алып келеді. 
Қазіргі дүниедегі геоэкономикалық кеңістікте ұлттық экономикалардың әрекет ету бағыттарын, олардың сыртқы факторлар ықпалымен өгерістерге түсуін ескере отырып, сыртқы экономикалық байланыстардың (СЭБ) көптеген үлгілерін анықтауға болады. Елдердің сыртқы экономикалық байланыстар кешенін әртүрлі принциптер негізінде жіктеу ұлттық экономикаларға сапалық талдау жасаумен қатар, олардың сыртқы нарықтағы орнын анықтауға мүмкіндік беретін сандық көрсеткіштерді қамтуға мүмкіндік береді.
Елдердің сыртқы экономикалық байланыстар кешендеріне  жүйелік талдаулар жасау нәтижесінде СЭБ үлгілері 1) ұлттық экономиканың даму стратегиясында сыртқы экономикалық байланыстар кешеніне қандай орын берілетіндігіне қарай; 2) елдердің сыртқы байланыстарының өзіндік сипатын анықтайтын экономикалық жаратылысына қарай; 3) сыртқы экономикалық байланыстар кешенінің ұлттық экономика мен дүниежүзілік шаруашылыққа бейімделуі тұрғысында үш топқа жіктеліп, әрқайсысына сәйкес үлгілер тобы анықталды (2- сурет). 



Cурет 2 -  Сыртқы экономикалық байланыстар кешенінің үлгілері

Стратегиялық мақсат тұрғысында жіктелген үлгілер ұлттық экономиканың жалпы даму стратегиясында сыртқы экономикалық байланыстарға қандай орын берілетініне байланысты анықталады. Сыртқы экономикалық байланыстарды экономикалық бағдар алу мақсатында дамытатын елдер құрылымдық өзгерістерге ұшырап жатқан ұлттық экономиканы қай бағытта дамыту қажеттілігін анықтайды. Кейбір елдердің сыртқы экономикалық байланыстар кешені экономиканы тұрақтандырушы қызмет атқарады. Бұл жағдайда сыртқы байланыстар шаруашылық дамуды тұрақты деңгейде сақтау, экономикалық тепе-теңдіктерді ұстап қалу мақсатын көздейді. Ал автаркиялық үлгіні таңдаған ұлттық экономикалар жергілікті ресурстарға сүйену, оқшаулану, сыртқы байланыстарға шектеу қою бағытын ұстанады. 
Экономикалық жаратылысы бойынша жіктелген үлгілер елдердің сыртқы экономикалық байланыстарының экономикалық типтерін анықтауға мүмкіндік береді. Жабдықтаушы-жөнелтуші үлгідегі сыртқы экономикалық байланыстар алдын-ала келісілген шарттар негізінде белгілі бір көлемде, белгілі бір мерзімдерде, келісілген бағамен өнімдерді жөнелту арқылы жүзеге асырылады. Жөнелтулердің шартты түрде жоспарлы сипат алуы бұл байланыстардың әлемдік нарықтағы өзгерістерге, бәсекелестікке тәуелсіз болуына ықпал етеді. Сауда-делдалдық үлгі жағдайында ұлттық экономикаға әлемдік нарықтың барлық мүмкіншіліктері ашылады: ұдайы бәсекелестікке түсу арқылы ұлттық экономикалар құрылымдық өзгерістерге түседі, өнім сапасына қатаң талаптар қойылады, экономикалық әлеуетті жұмылдыру қажеттілігі туындайды, түрлі субъектілердің нарыққа шығу мүмкіндіктері пайда болады. Өндірістік-инвестициялық үлгіде ұлттық экономикалардың байланыстары біржақты сипатта емес, бүкіл өндірістік цикл ауқымында дамытылады. Бұл өз кезегінде байланыстардың күрделенуіне және сан-салалы (қаржы-инвестициялық, ғылыми-техникалық, несие, өндірісті басқару және т.б.) болуына алып келеді. 
Бейімделу қабілеті елдің сыртқы экономикалық байланыстар кешенінің экономикалық ортамен байланысу деңгейін сипаттайтын тағы бір маңызды белгісі болып табылады. Ұлттық және әлемдік экономика аралығында өзіндік бір көпір қызметін атқаратын болғандықтан, бұл сектор ұлттық экономикамен де, дүниежүзілік шаруашылықпен де тығыз байланысқан болуы қажет. Дегенмен елдердің сыртқы экономикалық байланыстар кешендерінің экономикалық бейімделуі әртүрлі деңгейде болады. Осыған сәйкес, оның 3 негізгі үлгісі ажыратылады. Теңдестірілген үлгі ұлттық экономика үшін де, әлемдік нарық үшін де қолайлы болып табылады, өйткені ол ішкі және сыртқы экономикалық ортаға толығымен бейімделген, ұдайы дамып, жетілдірілетін кешен сипатында болады. Теңдестірілген үлгіге өндірістік-инвестициялық үлгідегі сыртқы экономикалық байланыстар кешені жақын болады. 
Теңдестірілмеген үлгі ұлттық экономика мен дүниежүзілік шаруашылық жүйесінің сәйкессіздігі ағдайында қалыптасады. Мысалы, елдегі несие-қаржы саласының, ұлттық валютаның жай-күйі, жұмыс күшінің кәсіби деңгейі, ақыл-ой әлеуеті, құқықтық жағдай және т.б. ұлттық экономиканың сыртқы байланыстар кешенінің негізін құрайды. Бұл кешен бір ғана экономикалық ортаға (ұлттық немесе әлемдік) бейімделіп құрылса, халықаралық еңбек бөлінісінің мүмкіншіліктерін толық жүзеге асыра алмайды, яғни теңдестірілмеген сипат алады. 
«Бөгде» үлгі сыртқы экономикалық кешеннің ұлттық экономикаға да, сыртқы экономикалық ортаға да сәйкес келмеуі жағдайында қалыптасады. Әдетте бұл құбылыс сыртқы экономикалық кешеннің бөгделігі ұлттық экономикада түбегейлі қайта құрулар жасап, дамудың неғұрлым жоғары деңгейіне көшу барысында  байқалады. Себебі, жаңа сыртқы экономикалық кешенді ұлттық экономика да, әлемдік нарық та бірден қабылдамайды, бұл бейімделу жылдар бойы жүруі мүмкін. 
Сонымен, кез келген елдің сыртқы экономикалық кешені ұдайы дамып, жетілдіріліп отыратын жүйе болып табылады. Белгілі бір деңгейде оны мемлекет тұрғысынан реттеу (салықтық, несие-қаржы, валюталық және т.б.) жүргізіледі, сонымен қатар ұлттық экономиканың даму басымдылықтарын ескере отырып, белгілі бір салалар бойынша бағдарлау, құқықтық қамтамасыз ету жүзеге асырылады. Геоэкономикалық кеңістікте ақпараттық жүйелердің де маңызы өте зор: қазіргі заманғы ұлттық экономика үшін ұтымды шешім қабылдау (тиімді келісімшарттар, сату және сатып алулар); нарыққа баға беру және болжау жасау; белгілі бір уақыт аралығындағы шұғыл экономикалық ақпаратқа қол жеткізу ақпараттық технологияларсыз мүмкін емес.  

